Агенцијата за заштита на правото на слободен пристап до информациите од јавен карактер, врз основа на член 109 став 9 од Законот за општата управна постапка (“Службен весник на Република Македонија“ бр. 124/2015), а согласно член 27и член 34 став 1 од Законот за слободен пристап до информации од јавен карактер (“Службен весник на Република Северна Македонија“ бр. 101/2019), и  согласно Упатството за спроведување на Законот за слободен пристап до информации од јавен карактер (“Службен весник на Република Северна  Македонија“ бр.60/20) постапувајќи по Жалбата изјавена од oд Трговско радиодифузно друштво тв студио ТЕРА Манговски Зоран Битола ДООЕЛ, застапувано од овластено лице Зоран Манговски од Битола, поднесена против Решение на Општина Битола, по предметот Барање за пристап до информации од јавен карактер, на 11.05.2026 година, го донесе следното

Р Е Ш Е Н И Е

1.Жалбата изјавена од oд Трговско радиодифузно друштво тв студио ТЕРА Манговски Зоран Битола ДООЕЛ, застапувано од овластено лице Зоран Манговски од Битола, поднесена против Решение на Општина Битола бр.11-174/4 од 16.12.2025 година, заведена во Агенцијата со бр.08-39 на 21.04.2026 година, по предметот Барање за пристап до информации од јавен карактер СЕ УВАЖУВА и предметот се враќа на повторно постапување пред првостепениот орган.
2.Решението на Имателот на информации бр.11-174/4 од 16.12.2025 година СЕ ПОНИШТУВА.
3.Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата.

О Б Р А З Л О Ж Е Н И Е

Трговското радиодифузно друштво тв студио ТЕРА Манговски Зоран Битола ДООЕЛ, застапувано од овластено лице Зоран Манговски од Битола, како што е наведено во Жалбата, на 01.12.2025 година поднел Барање за пристап до информации од јавен карактер до Општина Битола, со кое побарал електронски и во директна комуникација со новинар на ТВ Тера Дивна Грданова Караџовска да му се достави во електронски запис и видео изјава за телевизија Тера од следните информации:
„Барање информации во врска со донации за изведба на рекламни паноа на стадионот „Петар Милошевски” за Заштитна работилница печатница „ГРАФОПРОМ„ дооел Битола и проектантски надзор над изведбата на рекламни паноа на стадионот „Петар Милошевски” од Друштвото за градежништво, производство и услуги АРХИТЕКТОН ДИЗАЈН ДООЕЛ Битола.
1. Кога точно започнале и кога завршиле градежните активности, односно поставувањето на металната конструкција, печатењето и поставувањето на рекламните паноа.
2. Кој ја издал дозволата за изведување на овие работи и дали за истата имало изготвен проект со предмер и пресметка.
3. Кој го формирал надзорот, на кој временски период се однесувал и според кој проект, предмер и пресметка се вршел надзорот.
4. Кој ја издал дозволата за работите за кои ”Архитектон” вршел надзор.
5. Како е можно општината да донесе одлука за прифаќање на двете донации дури откако се завршени сите градежните активности и надзор, односно без претходно формално одобрение.
6. Дали постои документација што го оправдува овој распоред на активности, и ако да да се достави или да се наведе начин на увид.“
Постапувајќи по ова Барање, Имателот на информации на Барателот му доставил Решение Бр.11-174/4 од 16.12.2025 година со кое Барањето на Барателот се уважува. Во Образложението на Решението е наведено: „…Врз основа на барањето информација од јавен карактер имателот на информацијата Општина Битола ви ја доставува информацијата и пролозите: 1. Барање за пристап до информации од јавен карактер со бр.11-175/1 од 01.12.2026 година 2. Допис до Секретар на Општина Битола бр.11-175/2 од 04.12.2025. 3. Одговор од Градоначалник на Општина Битола бр.175/3 од 16.12.2025.“.
Незадоволен од наведеното Решение, Барателот на информации во законски предвидениот рок поднесе Жалба, заведена во архивата на Агенцијата со бр.08-39 на 21.04.2026 година. Во Жалбата е наведено: „...беше уважено барањето, но добивме само одговор во вид на еден есеј во кој што воопшто не е одговорено на прашањата... без прецизни и точни одговори како што е побарано со барањето...имателот располага со бараните информации...“. 
Агенција, преку е-маил заведен под бр.08-39 од 06.05.2026 година, ја препрати Жалбата до Имателот на информации и побара во рок од седум (7) дена да се произнесе по истата и до Агенцијата да ги достави сите списи во врска со предметот.
Имателот на информации не одговори на дописот на Агенцијата.
Агенцијата за заштита на правото на слободен пристап до информациите од јавен карактер, согласно одредбите од Законот за слободен пристап до информации од јавен карактер, ја разгледа Жалбата  изјавена од Барателот на информацијата, истата ЈА УВАЖИ, Решението на Имателот на информации го поништи и предметот го врати на повторно постапување пред првостепениот орган, поради следното:
По разгледувањето на Жалбата и расположливите списи во врска со предметот, Агенцијата утврди дека Имателот на информации не постапил правилно согласно одредбите од Законот за слободен пристап до информации од јавен карактер.
Агенцијата за заштита на правото на слободен пристап до информациите од јавен карактер утврди дека Имателот на информации отпочнал првостепена постапка по Барање за пристап до информации од јавен карактер согласно член 20 став 1 од Законот за слободен пристап до информации од јавен карактер, иако донел Решение со кое се уважува Барањето на Барателот, не му ги доставил во целост бараните информации на начин и во форма наведени во Барањето.    
 Согласно член 3 став 1 алинеја 2 од Законот за слободен пристап до информации од јавен карактер, „информација од јавен карактер“ е информација во која било форма што ја создал или со која располага имателот на информацијата согласно со неговите надлежности, а согласно член 10 од истиот Закон, е должен да ја информира јавноста со објавување на податоци од негова надлежност, кои произлегуваат од надлежноста и работата на имателот на информацијата.
Во конкретниот случај, Имателот на информации е должен одново да го разгледа Барањето и да донесе Решение согласно со Законот за слободен пристап до информации од јавен карактер, со тоа што ќе му ги достави побараните информации на начин и во форма наведени во Барањето.
При повторното постапување по предметот, Имателот на информации е должен да постапи по укажувањата на Агенцијата.
Поради погоре наведеното, Агенцијата за заштита на правото за слободен пристап до информации од јавен карактер одлучи како во диспозитивот на ова Решение. 
Ова Решение е конечно во управната постапка и против него нема место за жалба.

ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.

  Директор,
Петар Гајдов

Доставено до:
- архива на Агенцијата 
- жалителот/барател на информацијата
- имател на информацијата

